
Кириш. Халқаро амалиётдан маълумки, инвестициялар ҳар қандай мамлакат 

иқтисодиётининг драйвери сифатида ҳал қилувчи рол ўйнайди. Бирлашган Миллатлар 

Ташкилоти (БМТ)нинг Савдо ва ривожланиш бўйича конференциясининг 

(UNCTAD) янги маърузасида қайд этилишича, «2021 йилда тўғридан-тўғри хорижий 

инвестицияларнинг глобал оқими 1,58 трлн. АҚШ долларини ташкил этди ва бу 2020 

йилдаги кўрсаткичга нисбатан             64 фоизга кўпдир. Бироқ, 2022 йилда халқаро бизнес 

ва халқаро инвестициялар учун глобал муҳит кескин ўзгарди. Украинадаги уруш – 

пандемиянинг давом этаётган таъсирини янада кучайтириб, дунёнинг кўплаб 

мамлакатларида озиқ-овқат, ёқилғи ва молиявий инқирозни келтириб чиқармоқда. 

Натижада, инвестициявий муҳитнинг ноаниқлиги 2022 йилда глобал тўғридан-тўғри 

хорижий инвестициялар оқимига салбий таъсир кўрсатмоқда. 2022 йилнинг биринчи 

чорагида инвестиция лойиҳалари сони 21 фоизга, халқаро лойиҳавий 

молиялаштиришга оид битимлар сони 4 фоизга камайди» [1]. Бундай тенденция 

халқаро инвестициялар учун рақобатлашиш борасида мамлакатда бизнес муҳитининг 

янада яхшиланишини ва инвестициявий жозибадорлигининг оширилишини тақозо 

этади. 

Адабиётлар таҳлили ва методология. Инвестицияларни жалб этиш ва унга 

инвестиция муҳити жозибадорлигининг таъсири масалалари алоҳида тадқиқот 

объекти сифатида бугунга қадар ўрганилиб келинмоқда. Жумладан, иқтисодчи-

олимлар Б.С.Маматов, Д.Ю.Хужамкулов, О.Ш.Нурбековлар фикрига кўра, «инвестиция 

муҳити инвестиция муносабатларини амалга ошириш мумкин бўлган имкониятлар ва 

қулайликлар мажмуасини ўзида акс эттирган воқеликдир. Инвестиция муҳитини 

яхшилашдан мақсад инвестиция салоҳиятини учун зарур ва мақбул шарт-шароитларни 

яратиш, инвестиция фаолиятини жадаллаштириш ва пировардида, иқтисодиётни 

юксалтириш, ижтимоий муаммоларни ҳал этиш, ишлаб чиқариш самарадорлигини 

ошириш имконини яратишдан иборат» [2]. 

Иқтисодчи-олимлар А.Вахабов, Ш.Хажибакиев, Н.Муминовлар таъкидлашларига 

кўра: «инвестиция муҳити – бу хорижий капитал қўйилмаларининг қалтислик 

даражасини ва улардан мамлакатда самарали фойдаланиш имкониятларини олдиндан 

белгилайдиган иқтисодий, сиёсий, юридик ва ижтимоий омиллар йиғиндисидир. 

Инвестиция муҳити комплекс, кўпқиррали тушунча бўлиб, миллий қонунчилик, 

иқтисодий шарт-шароитлар (инқироз, ўсиш, стагнация), божхона режими, валюта 

сиёсати, иқтисодий ўсиш суръатлари, инфляция суръатлари, валюта курсининг 

барқарорлиги, ташқи қарздорлик даражаси каби кўрсаткичларга эга» [3]. 

Иқтисодчи-олим Б.К.Тухлиев инвестиция муҳитини унга боғлиқ омиллар билан 

изоҳлайди, яъни «инвестиция муҳити мавҳум тушунча бўлиб, унинг муайянлигини 

инвестиция фаолиятини амалга оширишнинг мақсадга мувофиқлиги ва 

жозибадорлигини аниқлайдиган иқтисодий, ижтимоий, ташкилий, ҳуқуқий, сиёсий 

https://doi.org/10.47390/SP1342V3I9Y2023N10

ҳамда бошқа шарт-шароитларнинг умумлаштирувчи хусусиятлари белгилаб беради. 

Инвестиция фаолиятига таъсир кўрсатувчи бу омилларнинг ўзаро боғлиқ мажмуаси у 

ёки бу мамлакат иқтисодиётидаги ҳал қилувчи инвестиция муҳити ҳисобланади» [4].   

Хорижлик олимлардан Pernia Ernesto, Salas John Michael Ian Sioson ўз 

тадқиқотлари натижаларига кўра, «инвестицион муҳит кенг маънода «инвестициялар 

билан боғлиқ даромад ва хавфларга таъсир қилувчи мавжуд ва кутилаётган сиёсат, 

институтционал ва хатти-ҳаракатлар муҳити» [5] сифатида таърифланишини 

таъкидлайдилар.  

А.М.Басенко, П.В.Тарановлар ўз асарларида «инвестиция муҳити» ва «инвестиция 

иқлими» тушунчаларини синоним сифатида қараб, ушбу атамалар мазмунига 

«капитални қўйиш давомидаги рисклилик даражаси, аниқ режа қилинган объектга 

нисбатан инвестиция киритишдаги жозибадорлиги даражасини шакллантирувчи ички 

ва ташқи шарт-шароитлар, қулайликлар» [6] сифатида ёндашилганлигини гувоҳи 

бўлиш мумкин. 

Инвестиция муҳити инвестицияларни жалб этиш учун муайян жозибадорлика эга 

бўлиши талаб этилади. Шунга кўра, Б.С.Маматов, Д.Ю.Хужамкулов, О.Ш.Нурбековлар 

«инвестициявий жозибадорликни мамлакат, тармоқ ёки алоҳида олинган бирор-бир 

корхона инвестицияларининг даромадлилиги, ривожланиш истиқболлари ва 

инвестиция риски даражаси нуқтаи назаридан баҳоланиши сифатида эътироф этган 

ҳолда инвестициявий жозибадорлик инвестиция салоҳияти ва инвестиция риски 

даражасини шакллантирадиган икки гуруҳ омилларнинг бир вақтда таъсир этиши 

орқали аниқланади» [2], деган хулосаларни билдиришади. 

Х.Жўраев, О.Алияров тадқиқотлари асосида «минтақа инвестиция муҳити 

масаласини алоҳида ўрганишга эътибор қаратган ҳолда унинг мазмунини минтақа 

инвестиция муҳитига таъсир этувчи объектив омиллар билан ифодалайди» [7]. 

Ҳудудларнинг ижтимоий-иқтисодий ривожланганлик ҳолатини ифодаловчи асосий 

кўрсаткич, унинг инвестицион жозибадорлиги ҳисобланишидан келиб чиқиб, 

ҳудудларда инвестицион муҳитни шакллантириш, инвестицион жозибадорликни 

оширишда самарали маркетинг стратегияларидан фойдаланиш бўйича изланишлар 

олиб борилган [8]. 

Профессор Ш.И.Мустафакулов тадқиқотларида «мамлакатнинг инвестиция 

жозибадорлигини баҳолаш ва унда инвестицияларнинг риск (хатар) даражасини 

ҳисобга олиш масалалари» [9] ўрганилган. 

Ўзбекистон иқтисодиётини модернизация қилиш шароитида инвестицияларни 

жалб этиш кўлами ва самарадорлигини оширишда ҳудудий xусусиятлaр, жумладан, 

алоҳида ҳудуднинг ўзига хос бўлган инвестиция муҳити ва унинг жозибадорлигини 

ошириш ҳамда бу борада илғор хориж тажрибаларидан ижодий фойдаланиш 

имкониятлари алоҳида, мустақил илмий тадқиқот объекти сифатида ўрганилмаган. 

Жумладан, Сурхондарё вилоятида инвестиция муҳити жозибадорлигини ошириш ва 

унинг самарадорлигини таъминлаш муаммолари иқтисодий адабиётларда етарли 

даражада илмий ва амалий жиҳатдан ўрганилмаганлиги ва шунга мувофиқ, ушбу 

масалага оид тадқиқотларни олиб бориш илмий-амалий аҳамиятга эга эканлиги мазкур 

мақола мавзусининг танланишига асос бўлди. 

Тадқиқот методологияси. Мазукур тадқиқотнинг методологик асосини 

тадқиқотнинг диалектик усули, тизимли ва жараёнли ёндашувлар ташкил этади. Ишда 

илмий абстракция, синтез, гуруҳлаш ва таққослаш, иқтисодий таҳлил каби тадқиқот 

усулларидан ҳамда расмий ахборот базасидан фойдаланилди. 

Муҳокама ва натижалар. Ҳар бир мамлакатда инвестиция муҳитини 

шакллантириш, унинг жозибадорлигини ошириш инвесторларнинг асосий ва доимий 

талабларидан бири бўлиб келмоқда. Шу сабабдан мазкур ҳолатда инвестицион 

жозибадорликни ошириб бориш энг муҳим масалалардан ҳисобланади. Эътиборли 

томони шундаки, инвесторлар, хусусан, хорижий инвестор ўзга иқтисодиётга ўз 

капиталини жойлаштириш жараёнида мамлакатнинг энг жозибадор муҳитга эга 

ҳудудига инвестицияларни киритишни мақсад қилишади. Бундай ҳолатда 

мамлакатнинг барча ҳудудларига бир хил савияда, кўламда ва даражада инвесторлар 

капиталини жалб этишга эриша олмаслик муаммолари юзага келади. Шу сабабдан ҳам 

Ўзбекистонда алоҳида ҳудудлар даражасида уларнинг инвестициявий 

жозибадорлигини ошириш долзарб масалалардан бўлиб қолмоқда. 

Шуни алоҳида таъкидлаш лозимки, инвестициявий жозибадорлик ва 

инвестициявий салоҳият тушунчалари аксарият иқтисодчилар томонидан бир хил 

мазмунда талқин қилинади. Жумладан, россиялик иқтисодчи-олим Н.Н.Скорниченко ўз 

тадқиқотларида шунга ўхшаш мазмундаги талқинларни келтиради [10]. 

Иқтисодчи-олим Д.Ю.Хужамкулов инвестициявий муҳит таркибини изоҳлар экан, 

унинг инвестициявий жозибадорлик ва инвестициявий фаолликдан иборат бўлишини, 

ўз навбатида, инвестициявий жозибадорлик инвестициявий риск даражаси ва 

инвестициявий салоҳиятдан ташкил топишини асослайди. Ўз навбатида, 

инвестициявий салоҳият турлари табиий ресурслар, меҳнат, ишлаб чиқариш, истеъмол, 

инновацион ва молиявий салоҳиятлардан иборатлигини баён қилади [11]. 

Х.Жўраев, О.Алияровлар тадқиқотларида юқорида келтирилган минтақа 

инвестициявий салоҳияти турлари жумласига институционал салоҳият, инфратузилма 

салоҳиятини киритган ҳолда асослаб берилган [7]. 

Олиб борилган изланиш натижаларига асосан шуни таъкидлаш лозимки, ҳудуд 

инвестициявий жозибадорлигини кўрсатувчи инвестицион салоҳият турлари юқорида 

қайд этилганлардан ҳам кенгроқ таркиб ва мазмунга эгадир. Бугунги иқтисодий-

ижтимоий ривожланишлар натижаларидаги ўзгаришлар ва талабларга асосан, нафақат, 

мамлакат, балки, унинг алоҳида ҳудуди миқёсида рақамли хизматлар салоҳияти ҳамда 

ахборот таъминоти салоҳияти ҳам инвестициявий жозибадорликни белгилаш ва 

оширишдаги муҳим омиллардан эканлигини кўрсатмоқда. 

Рақамли хизматлар салоҳияти мамлакат ва алоҳида ҳудуддаги рақамли 

технологияларнинг жорий этилганлик даражаси, жумладан, рақамли бизнес, электрон 

ҳукумат, электрон хизматлар, электрон тижорат кабиларнинг йўлга қўйилганлик 

даражасини ўзида мужасам этса, ахборот таъминоти салоҳияти ҳар бир ҳудуд, ҳокимлик, 

вазирлик ҳамда алоҳида корхона ва ташкилотлар даражасида ахборотларнинг 

очиқлиги, мукаммаллиги, тўлиқлиги, ишончлилиги, янгиланганлиги, уларнинг эркин, 

тўғридан-тўғри ва тўсиқларнинг исталган вақт ва масофадан олиш имкониятларининг 

яратилганлиги ҳамда бу борадаги хизматлар таъминотини тизимининг ва 

назоратининг ўрнатилганлигини акс эттиради. 

Ўз навбатида шуни таъкидлаш муҳимки, ҳар бир инвестицион салоҳият тури унга 

хавф солувчи инвестицион рисклар билан бирга намоён бўлишини унутмаслик лозим. 

Юқоридагиларга асосан, биз ҳудуд инвестиция муҳити, жозибадорлиги ва салоҳиятини 

қуйидаги 1-расм орқали ифодалашни ўринли, деб ҳисоблаймиз. Тадқиқотлар 

натижасига кўра, ҳудуднинг инвестиция муҳити ўзаро боғлиқликдаги инвестицион 

жозибадорлик ва инвестицион фаолликдан шаклланади. Ўз навбатида, инвестицион 

жозибадорлик инвестиция салоҳияти ва маълум даражадаги инвестиция рискига 

асосланади. 

 
 
 

 
 
 
 
 
 
 
 
 
 
 
 
 
 
 
 
 
 
 
 

1-расм. Ҳудуд инвестициявий жозибадорлигини белгиловчи инвестицион муҳит 

таркиби ва шаклланиши [12] 

Ҳудуднинг инвестицион жозибадорлиги инвестицион фаолликни белгилайди. 

Инвестицион фаолликнинг ошиб бориши инвестицион жозибадорликнинг янада 

такомиллашувига ўзининг ижобий таъсирини кўрсатади. Бу эса пировардида, 

«ҳудуднинг асосий капиталига инвестицияларни жалб қилиш интенсивлиги» 

оширишга олиб келади. Ҳудуднинг асосий капиталига инвестицияларнинг жалб 

этилиши эса инвестиция фаолияти ифодалайди. 

Шуни қайд этиш лозимки, мамлакат иқтисодиётини ривожлантиришда 

Сурхондарё вилояти алоҳида аҳамият касб этади. Сурхондарё вилояти Ўзбекистоннинг 

Жанубий дарвозаси сифатида мамлакатнинг қўшни Афғонистон ва олис давлатлари 

билан, жумладан, Эрон, Покистон, Ҳиндистон каби давлатлар билан савдо-иқтисодий 

алоқаларини ривожлантириш, хусусан, Эрон денгиз портлари орқали халқаро савдо 

коридорларига чиқиш ҳамда савдо иқтисодий ҳамкорлик кўламини тобора ошириб 

боришнинг улкан имкониятлари мавжуд. 

Шунга кўра, Сурхондарё вилояти иқтисодий-ижтимоий, географик ва бошқа 

имкониятларидан самарали фойдаланишда инвестицияларни фаол жалб этиш, бунинг 

учун вилоятнинг инвестицион жозибадорлигини ошириш муҳим аҳамият касб этади. 

Ўрганиш натижалари Сурхондаё вилоятининг мавжуд 15 та туман ва 

шаҳарларида 2017-2021 йилларда инвестицияларни жалб этиш асосида янги 

лойиҳаларни амалга ошириш, шу асосда аҳоли бандлиги ва фаоллигини ошириш 

борасида амалга оширилаётган ишларни ижобий, деб бўлмаслигини кўрсатади (2-расм). 

 
2-расм. Сурхондарё вилоятида 2017-2021 йилларда ишга туширилган инвестиция 

лойиҳалари ва янги иш ўринлари динамикаси [13] 

Жумладан, 2017-2021 йиллар мобайнида Сурхондарё вилоятида жами 12,6 трлн. 

сўмдан зиёд 4746 та инвестиция лойиҳаси амалга оширилган бўлса, ушбу лойиҳалар 

асосида 46471 та янги иш ўринлари яратилган. Ушбу кўрсаткичларнинг йиллар 

кесимидаги таҳлилида асосий улуш 2017 йилда эришилган ижобий натижаларга тўғри 

келади. Хусусан, мазкур йилда 1,4 трлн. сўм қийматига яқин 1440 та инвестиция 

лойиҳаси молиялаштирилиши эвазига 15795 та янги иш ўринлари ташкил этилган. Бу 

миқдорда 2019 йилда энг кичик улушларга эга бўлган. Яъни, ушбу йилда 2,7 трлн. 

сўмлик инвестиция лойиҳалари ишга туширилган бўлса-да, аммо, 609 та лойиҳа 

молиялаштирилиб, 5766 та янги иш ўринлари вужудга келтирилган. Ҳатто, мамлакатда 

пандемия шароитидаги 2020-2021 йилларда ҳам 2019 йилдаги даврга нисбатан ижобий 

натижаларга эришилган. 

Мазкур ҳолатни вилоятнинг туман ва шаҳарлари кесимида ҳам таҳлил қилиш 

асосида минтақадаги нотекис инвестициялар, бандлик ва иқтисодий фаоллик 

жараёнларини ҳам кузатиш мумкин. Жумладан, таҳлил этилган давр мобайнида 

инвестицияларни кўпроқ жалб этишга муваффақ бўлган туманлар сифатида Шеробод, 

Денов ва Жарқўрғон туманлари ҳамда Термиз шаҳрини мисол сифатида келтириш 

мумкин. 2017-2021 йиллар давомида минтақанинг мазкур ҳудудларига жалб этилган 

инвестициялар ҳажми, яъни ишга туширилган лойиҳалар қиймати вилоятдаги умумий 

кўрсаткичнинг 55,9 фоизини (7,1 трлн. сўм), лойиҳалар сонининг 33,2 фоизини (1576 

та), яратилган янги иш ўринларининг 43,7 фоизини (20295 та) ташкил этган. 

Шуни таъкидлаш лозимки, Сурхондарё вилоятида ушбу даврда амалга 

оширилган инвестиция лойиҳалари саноат (18617 та), хизмат кўрсатиш (14823 та) ва 

қишлоқ хўжалиги (13031 та) соҳаларида яратилиб, улар таркибида энг кўп лойиҳалар 

хизмат кўрсатиш соҳасида (2078 та) ишга туширилган бўлса, энг кўп инвестициялар 

саноат соҳасида (6,3 трлн. сўм – жами инвестицияларнинг 49,7 фоизи) жалб этилган. 

Мазкур ҳолат минтақада саноат ва хизмат кўрсатиш соҳаларининг фаоллик билан 

ривожланиб бораётганлигини кўрсатади. 

Ўз навбатида, минтақада бир қатор туманлар (Бандихон, Олтинсой, Узун, Шўрчи, 

Бойсун, Қизириқ, Қумқўрғон, Музработ) борки, уларда инвестицион жозибадорликнинг 

паст даражада эканлиги боис, инвестицияларни жалб этиш, ишлаб чиқариш ва иш 

ўринларини ташкил этиш ўта суст даражада қолмоқда. 

Демак, минтақада умумий инвестицион жозибадорликни оширишда унинг ҳар 

бир ҳудудининг иқтисодий имкониятларини ошириб боришда қуйи даражадагиларни 

фаоллик билан ривожлантириш имкониятларини мунтазам ўрганиб ва зарур чораларни 

кўриб бориш мақсадга мувофиқдир. 

Ушбу долзарбликдан келиб чиқиб, Ўзбекистон Республикаси Президентининг 

2022 йил 30 декабрдаги «Республика ҳудудларини тоифаларга ажратиш ва 

тадбиркорликни қўллаб-қувватлашнинг табақалаштирилган тизимини жорий этиш 

чора-тадбирлари тўғрисида»ги ПФ-287-сонли Фармони асосида ҳудудлар ўртасидаги 

иқтисодий тенгсизликни қисқартириш, туман ва шаҳарларни уларнинг шароити, 

салоҳияти ва имкониятларидан келиб чиқиб ривожлантириш бўйича янгича 

ёндашувларни жорий этиш, шунингдек, тадбиркорлик муҳитини янада яхшилаш, 

давлат кўмагини бериш тартибини такомиллаштириш ва унинг самарадорлигини 

ошириш мақсадида республика туман ва шаҳарлари 5 та тоифага ажратилди. 

Ушбу гуруҳланишга кўра, Сурхондарё вилоятидан 4-тоифага Бойсун, Музработ, 

Узун, Шеробод ва Шўрчи туманлари, 5-тоифага Бандихон, Қизириқ ва Олтинсой 

туманлари киритилди. 

Мазкур Фармон асосида 2023 йил 1 январдан 2026 йил 1 январга қадар солиқ 

солишнинг қуйидаги табақалаштирилган тартиби жорий этилди: 

а) 5-тоифадаги туманларда рўйхатдан ўтган ва шу ҳудудларда фаолият 

юритадиган тадбиркорлик субъектлари (йирик солиқ тўловчилар, доимий муассаса, 

бюджет ташкилоти ва давлат корхонаси, устав жамғармаси (капитали)да давлат улуши 

50 фоиз ва ундан кўпроқ миқдорда бўлган юридик шахслар бундан мустасно): 

– фойда солиғи, айланмадан олинадиган солиқ ва ижтимоий солиқни 1 фоиз; 

– юридик шахсларнинг мол-мулкига солинадиган солиқ ва юридик шахслардан 

олинадиган ер солиғини мазкур солиқлар бўйича ҳисобланган сумманинг 1 фоизи 

миқдоридаги солиқ ставкалари бўйича тўлайди; 

б) 5-тоифадаги туманларда рўйхатдан ўтган ва шу ҳудудларда фаолият 

юритадиган якка тартибдаги тадбиркорлар жисмоний шахслардан олинадиган даромад 

солиғининг қатъий белгиланган суммаларини тўлашдан озод қилинади; 

в) 4-тоифадаги туманларда рўйхатдан ўтган ва шу ҳудудларда фаолият 

юритадиган тадбиркорлик субъектлари (йирик солиқ тўловчилар, доимий муассаса, 

бюджет ташкилоти ва давлат корхонаси, устав жамғармаси (капитали)да давлат улуши 

50 фоиз ва ундан кўпроқ миқдорда бўлган юридик шахслар бундан мустасно) учун 

айланмадан олинадиган солиқнинг базавий солиқ ставкаси 3 фоиз этиб белгиланди. 

Бунда, қонунчиликда назарда тутилган ҳолларда мазкур солиқ бўйича пасайтирилган 

солиқ ставкалари сақлаб қолинади [14]. 

Шуни ҳам таъкидлаш ўринлики, Сурхондарё вилоятининг ижтимоий-иқтисодий 

тараққиётига шу ҳудудда яшаётган ҳар бир фуқаро, шунингдек, республиканинг тармоқ 

ва соҳалар бўйича юқори масъул ташкилот ва муассасалари раҳбар-ходимлари ўзининг 

муносиб ҳиссаларини қўшишлари ҳисобига эришилишини унутмаслик лозим. 

Хулоса ва таклифлар.  Юқорида қайд этилган имтиёз ва қулайликлар, келгуси 7 

йил давомида амалга оширилиши натижасида кўзда тутилган чора-тадбирларнинг 

ижроси Сурхондарё вилоятида туман ва шаҳарлар ўртасидаги тафовутларни кескин 

даражада қисқартириб, ижтимоий-иқтисодий аҳволни ўзаро яхшилаш ва 

барқарорлаштиришга имкон беради. Бироқ, ушбу чора-табирларни амалга ошириш 

жараёнида ҳам ҳал этилиши лозим бўлган бошқа муҳим вазифалар мавжуд. Жумладан, 

ҳар йили республика томонидан мамлакатни ижтимоий-иқтисодий 

ривожлантиришнинг Инвестиция дастури қабул қилинади ва унда тармоқ ва соҳаларга 

тегишли бўлган, минтақаларда амалга оширилиши устувор сифатида белгиланган 

инвестиция лойиҳаларини амалга ошириш ва молиялаштириш чоралари белгилаб 

берилади. Ўз навбатида, ҳар бир минтақа бўйича ҳам алоҳида ҳудудий Инвестиция 

дастурлари қабул қилинади. Шунга кўра таъкидлаш лозимки, Давлат инвестиция 

дастуридан ташқари, Ҳудуд инвестиция дастури доирасида ҳам ички ва ташки 

инвестицияларни, хусусан, тўғридан-тўғри хорижий инвестицияларни жалб этишни 

фаоллаштириш Сурхондарё вилоятида кучли эътибор қаратилиши талаб этилаётган 

жиддий масалалардан бўлиб қолмоқда. Зеро, давлат томонидан жалб этилган ҳар бир 

доллар инвестицияларга нисбатан минтақада жалб этилаётган инвестициялар нисбати 

ўта паст даражада қолмоқда. Бинобарин, глобал молиявий-иқтисодий инқироздан сўнг 

ҳар бир вилоят томонидан Ҳукумат тасдиғисиз 50 млн. АҚШ доллари миқдоридаги 

тўғридан-тўғри инвестицияларни жалб этиш имкониятлари яратилган ва бугунги кунга 

келиб, мазкур миқдорни туман ва шаҳарлар даражасида 100 млн. АҚШ долларигача 

амалга ошириш микониятлари берилаётганлигига қарамай, ушбу йўналишдаги 

кўрилаётган тадбирлар қониқарсиз ҳолатда қолаётганлигини таъкидлаш ўринлидир. 

Таҳлил натижаларига кўра, Сурхондарё вилоятининг инвестицион 

жозибадорлигини оширишда унинг инвестицион салоҳиятидан самарали 

фойдаланишнинг янги йўналишларини аниқлаш ва улардан фойдаланиш ҳолати 

қониқарли даражада эмас. Минтақа инвестицион салоҳиятини оширишда интеллектуал 

ресурсларни шакллантириш ва улардан фойдаланиш самарадорлигини ошириш 

йўналишидаги таълим-ишлаб чиқариш-маҳалла интеграцияси сустлигича қолиб 

кетмоқда.  

Сурхондарё вилоятида иқтисодий-ижтимоий ривожланишни жадаллаштириш, 

бунинг учун ички ва ташқи инвестицияларни фаол жалб этиш йўлида минтақанинг 

инвестиция муҳити жозибадорлигини янада ошириш мақсадида қуйидагиларни амалга 

ошириш тавсия этилади: 

1. Сурхондарё вилоятининг инвестицион жозибадорлигини ошириш мақсадида 

унинг инвестицион салоҳиятидан самарали фойдаланиш мақсадида туризм, рақамли 

технологиялар, инфратузилма ва институционал салоҳият йўналишларида 

инвестицияларни фаол жалб этишга хизмат қилувчи шарт-шароитларни 

такомиллаштириш зарур. 

2. Сурхондарё вилоятининг ҳар бир тумани ва шаҳар кесимида тўғридан-тўғри 

хорижий инвестицияларни жалб этиш кўлами ва йўналишларини ошириб бориш, 

ҳудуддий тоифалар туркумида 4 ва 5-тоифа ҳудудларидаги манзилларда ҳокимлик ва 

вазирликлар томонидан тадбиркорликни ривожлантириш, аҳоли бандлигини ошириш 

асосида имтиёзлардан самарали фойдаланиш юзасидан изчил ҳамкорликни 

ривожлантириш ҳамда унинг мониторингини олиб бориш зарур. 

3. Сурхондарё вилоятида инвестицион салоҳиятини оширишда интеллектуал 

ресурсларни шакллантириш, уларни ҳудудий жойлаштириш ва улардан фойдаланиш 

самарадорлигини ошириш мақсадида таълим-ишлаб чиқариш-маҳалла 

интеграциясини такомиллаштириб бориш лозим. 

4. Сурхондарё вилоятида эркин иқтисодий зоналар, кичик ва ёшлар саноат 

зоналари, технопаркларда тадбиркорлик субъектлари сони ва фаолияти 

самарадорлигини, улар томонидан маҳсулот ва хизматлар экспортини жадал ошириб 

бориш дастурини ишлаб чиқиш ҳамда амалга ошириш лозим. 

